
 

 

 

 

 

 

 

 

Ho kunne ikkje 

ha eit tannlaust 

firmanamn. Nei, 

noko saftig med 

smell i. Lucianne 

Rijpkema i 

Tveitakjerring og 

geitene hennar 

produserer ost i 

fleire variantar, 

og namna er 

sprelske og 

kjerringaktige. 

 

 

Sprelsk ostedame på Tysnes 
Med sin muntre strek hjalp teiknar og humorist Lars Slettebø henne i mål med logoen. 

– Eg håpar eg får møta han ein gong. Alt datt på plass då den flotte strekteikninga kom i posten. Eg er 

så takksam. 

Kjærleiken til den norske naturen og saknet etter å ha meir plass å leva på førte henne frå Nederland 

til Noreg som 38-åring. Ho snudde seg ikkje attende, og starta ei sikksakkvandring åleine i strøjobbar 

først på Austlandet, så i vest til ho til sist hamna hos kjærasten sin på Tveit på Tysnes, sauebonde og 

skogryddar Jens Rasmus Tveit. Dei gifta seg for sju år sidan. 



– Eg var ei tid avløysar på Myrdal Gard, og det var der eg vart så glad i geiter, fortel kvinna som 

arbeidde som optikar i heimlandet. Det er ho ferdig med. No er det eit nytt liv tett på natur og dyr 

det handlar om.  

Rundt føtene våre spaserer ei høne. Som ein katt stryk ho seg inntil leggen og likar å bli snakka til. 

Her på garden har dei tid for dyra sine. Trivnad kjem først både for dei på to og fire bein.  

Ho satsar på produkt av geitemjølk i eit strok av Noreg der kuost er mest vanleg. Difor kan ho merka 

ein terskel hos somme for å prøva geitost.  

– Eg skulle ønskja folk var litt meir nyfikne. Den som berre gøymer seg i trygge, kjente rammer er litt 

fattig og lærer ikkje nytt.  

   Tveitakjerring kan tilby ureist geitost i fleire variantar i den vesle gardsbutikkken.  

 

Dei 22 geitene hennar spring i dei stupbratte liene i vestlia på garden under Hovlandsnuten og finn 

ein variert flora av mat å beita på. I kveldinga kjem dei heim i tunet for å bli mjølka. Den vakre, 

solvende garden strekkjer seg heilt ned til sjøkanten med utsyn mot fjorden og Kvinnheradsfjella. På 

heimebøen går sauene og beiter.    

– Eg er blitt så glad i geiter. Dei er så reine og fine, og dei luktar så godt. Me kan sjå at det er 

gjensidig. Ho treng ikkje å lokka dei med kraftfor. Heile flokken kjem henne i møte når ho nærmar 

seg.  

Lucianne Rijkpema mjølkar dei med ei gammaldags mjølkemaskin, og i ysteriet er alt på stell. Der blir 

ferskosten Mjuk kjerring produsert, ferskosten Trollkjerring med litt tytebær i, Tvedta-osten, ein 



 

  Det er humor og spenst i marknadsføringa hos geitebonden på Tveit. 

 

fetaliknande ost, Jens’n, ein fastost oppkalla etter husbonden og sist, men ikkje minst «Sur kjerring», 

ein youghurt naturell som smakar friskt og godt.  

Då ho for moros skuld i 2017 sende inn nokre av produkta sine til ein konkurranse i regi av Norsk 

Gardsost, enda det med både sølv og bronse. Ysting lærte ho på den økologiske landbruksskulen i 

Aurland, og etter dette har ho valt å satsa alt på ysting av geitost. I kjellaren i hovudhuset er kanskje 

verdas minste gardsbutikk. Der kan kven som helst gå inn og handla ureist, unik geitost og betala på 

eigen hand, om ein vil.  

Ei høne trakkar meg varsamt på tåa. Ho vil ha ein bit av geitosten i handa mi. 

Fakta 
1. Målgruppe: Nyfikne menneske, langreiste og lokale 
2. Etablert i 2014  
3. Stad: Tveitakjerring – det vesle ysteriet på Tveit, Hovlandsstrando 231, 5694 Onarheim 
4. Nettstad: http://tveitakjerring.no, FB og Instagram 

